
ТАҚРИЗ 
ба автореферати диссертатсияи Шарифзода Боймурода Бобопур дар 
мавзуи «Хоқонӣ ва таҳаввули қасида дар адабиёти форсии тоҷикӣ 
(асрҳои Х-ХШ)» барои дарёфти дараҷаи илмии доктори илми филология 
аз рӯйи ихтисоси 10.01.01 - Адабиёти тоҷик; равобити адабӣ. - Душанбе, 
2023.

Хоқонии Шарвонӣ дар таърихи адабиёти форсу тоҷик, ҳарчанд 
дар анвоъи мухталифи назму наср таҷрибаҳои ҳунарӣ анҷом додааст, 
вале чун шоири қасидасаро мақому ҷойгоҳи хосае дарёфта. Бо он ки ин 
суханвари мумтоз дар рушду таҳаввули навъи қасида хидмати бузурге 
дар адабиёти гузаштаи мо анҷом додааст, вале то кунун роҷеъ ба ин 
ҷойгоҳи бузурги вай дар Тоҷикистон таҳқиқоте ҷомеъ ба анҷом 
нарасида. Аз ин рӯ, метавон бо итминон изҳор дошт, ки диссертатсияи 
доктории Шарифзода Боймурода Бобопур дар мавзуи Хоқонӣ ва 
таҳаввули қасида дар адабиёти форсии тоҷикӣ (асрҳои Х-ХШ)” аз 
ҷумлаи аввалин кӯшишҳои муваффақона дар пажӯҳиши нақшу мақоми 
ин суханвари соҳибсабк дар инкишофи навъи қасида дар адабиёти форсу 
тоҷики давраҳои мавриди таҳқиқи ӯ ба шумор меравад. Дар заминаи 
мутолеаи автореферати диссертатсия ба таври возеҳ маълум мегардад, ки 
рӯзгору осор ва мероси адабии Хоқонӣ, мавқеи ғазал ва дигар анвои 
шеърӣ дар эҷодиёти шоир, мақоми суханвар дар инкишофи қасида, 
вежагиҳои мавзуиву сабкии қасоиди ӯ барин масоили мубрами марбут ба 
шинохти зиндагӣ ва осори адиб ба таври муфассал ва густарда ба 
риштаи таҳқиқ кашида шудаанд. Дар ҷараёни таҳқиқи зиндагиномаи 
Хоқонӣ ба асоси мутолеаву омӯзиши эҷодиёти худи шоир ва сарчашмаву 
манобеи муҳим дар маърифати зиндагиномаи адиб диссертант муваффақ 
бар он шудааст, ки хеле аз нукоти муҳими ба шарҳи ҳоли адиб 
пайванддоштаро равшан карда, мабоҳиси фаровони марбут ба дақиқ 
намудани таърихи валодат ва зодгоҳи шоир, дақиқияти номи аслии 
суханвар бар асоси ишороти вай, нобасомониҳои рӯзгор ва таъсири он 
ба эҷодиёти адиб, ҷаҳоншиносӣ ва амсоли инро ҳаллу фасл намояд.

Баҳсу баррасиҳои диссертант дар бораи мероси адабии аз Хоқонӣ 
то замони мо расида низ қобили таваҷҷуҳ мебошанд, зеро ӯ дар асоси 
мутолеаву муқоисаҳои анҷомёфта таркиби Девони шоирро, ки дар умум 
аз 17000 байт фароҳам омадааст, дақиқан муқаррар намуда, анвоъи 
шеърии шомили он, чун қасидаҳои бузург ва хурд, ғазал, рубоӣ, абёти 
арабӣ бо зикри шумораи дақиқи байтҳои ҳар яке аз ин навъҳои шеърӣ 
баршумурдааст. Баъдан роҷеъ ба маснавии “Туҳфат-ул-ироқайн” ва 
“Муншаот”-и Хоқонӣ низ назарҳои хешро баён доштааст. Мулоҳизаҳои

қобили таваҷҷуҳи диссертант дар бораи ради интисоби маснавии “Хатм- 
ул-ғароиб” низ бар пояи мутолеаи осори фаровони дар ин замина ба 
қалам омада ва андешаҳои санҷидаи худи муаллиф изҳор шудаанд. Дар 
ҷараёни таҳқиқи мавқеи ғазал дар эҷодиёти Хоқонӣ низ диссертант 
муваффақ бар он шудааст, ки теъдоди ин навъи шеъриро дар таркиби 
девони шоир дақиқ, сохтори онро муайян ва анвоъи ғазалро дар назари 
муҳтаво тасниф кардааст.

Қабл аз баррасии масъалаҳои меҳварии таҳқиқот, ки ба таъйини 
мақоми Хоқонӣ дар ташаккули қасида марбут аст, масъалаи таҳаввули 
ин навъи шеъриро дар нимаи дуюми садаи XI ва ибтидои садаи XIII ба 
риштаи таҳқиқ кашида, муқаррар сохтааст, ки дар ин давра ҳавзаи 
адабии Озарбойҷон аз муҳимтарин марокизе эътироф гардидааст, ки 
шуарои он ба иншои қасида бештрар интиғол варзида, тавфиқи бештар 
дарёфтаанд. Машҳуртарини шуарои ин аҳд Абулъалои Ганҷавӣ, 
Хоқонии Шарвонӣ, Низомии Ганҷавӣ, Фалакии Шарвонӣ, 
Муҷириддини Байлақонӣ мебошанд, ки барои инкишофи анвоъи 
мухталифи шеърӣ, бавежа қасида иқдомоте аз худ зоҳир намуда, ба 
тозакориҳои муайяни ҳунариву мавзуӣ муваффақ шудаанд. Дар ин миён 
ба таъкиди дурусти диссертант Хоқонӣ мақом ва ҷойгоҳи махсусеро 
соҳиб аст. Тайъини ин ҷойгоҳи махсуси шоир дар заминаи таҳқиқи 
вежагиҳои мавзуиву ҳунарӣ ва сабкии қасоиди Хоқонӣ дар бобҳои 
алоҳида диссертатсия ба тавра барҷаста ба мушоҳида мерасад. Дар 
баробари ин, таъкиди дуруст ва бамавқеи муаллифи диссертатсия 
шоистаи истиқбол аст, ки “Агар шуҳрати Анварӣ танҳо ба қаламрави 
мадҳ маҳдуд шуда бошад, Хоқонӣ чун шоири қасидасаро дар баробари 
мадеҳа тавонистааст, ки дар ирфону тасаввуф, марсияву ҳабсия, 
фахрияву ҳаҷвия, зуҳдиёту ашъори ахлоқӣ табъозмоӣ намуда, ҳамаи ин 
мавзуотро дар либоси тозаи шеър, тасвирҳои олӣ ва шеваи ба худ хос 
пешкаш созад, ки чунин сабки баён то ба ӯ собиқа надошт. Ҳамин амр 
боис мегардад, ки шоирони қасидасарои баъд аз Хоқонӣ қасоидашро 
тазмину татабуъ намоянд ва барояш мақому мартабаи волоро нисбат 
диҳанд” (автореф. саҳ. 3)

Вежагиҳои сохториву муҳтавоии қасоиди Хоқонӣ дар боби 
алоҳида бо анҷоми таснифоти қобили мулоҳизаи ин навъи шеърӣ аз рӯи 
мундариҷа ва дарунмоя таҳқиқ шудааст. Бар ин асос, сугномаву 
марсияҳо, қасоиди фарогири мавзуоти иҷтимой, ҳасбиёт, зуҳдиёт, 
ирфониёт ва амсоли ин ба сурати алоҳида ва бо истиноди муҳим ва 
муҳкам мавриди баррасӣ қарор гирифтанд.

Хидмати бузурги Хоқонӣ дар таҳаввули сабки қасидасароӣ дар 
адабиёти форсу тоҷик низ аз ҷумлаи мабоҳиси меҳварӣ ва хеле муҳиму 
арзишманди диссертатсия ба шумор меравад, ки аз зовияҳои мухталиф 

пажӯҳиш ёфтааст. Қабл аз анҷоми баҳсҳои меҳварии марбут ба 
вежагиҳои сабкии қасоиди Хоқонӣ ба масъалаи таҳаввули сабки қасида 
дар адабиёти форсу тоҷики қуруни мавриди таҳқиқи хеш дахл намуда, ба 
ин шева нақш ва мақоми шоирро дар инкишофи вежаҳои муҳими услуби 
қасидасароӣ дақиқу аниқ нишон додааст. Масоили сохторшиносӣ, 
ҷанбаҳои бадеии қасоиди шоир, аз ҷумла халлоқияти ҳунарии вай дар 
иҳомофаринӣ, ташбеҳсозӣ, эҷоди истиораҳои шоирона корбурди 
истилоҳоти улуми мухталиф, аз ҷумла тибб, нуҷум, мусиқй, мафоҳими 
бодагусорӣ, мафоҳим ва истилоҳоти хоси дини насронӣ ва амсоли ин 
имкон додаанд, ки муҳаққиқ нақшу мақоми Хоқониро дар рушди 
ҷанбаҳои сабкии қасида ба таври барҷаста таҳқиқ намуда, дар бораи 
арзишҳои адабиву бадеӣ, вежагиҳои ҳунарӣ ва мақоми шоир дар 
маъниофариву мазмунсозиҳои шоирона андешаҳои қобили таваҷҷуҳи 
илмӣ баён созад. Таҳқиқи авзони қасоиди Хоқонӣ низ имконият додааст, 
ки муҳаққиқ омори вазнҳои пуркорбурд дар сурудаҳои шоирро 
муқаррар сохта, бад-ин васила дар таҳқиқи ҷанбаҳои поэтикии 
қасидаҳои шоир иқдоми шоистае намояд.

Хулосаҳои диссертант дар 41 банди назарӣ ва 10 банд тавсияҳои 
амалӣ баён шудаанд, ки аз фарохномаи мабоҳиси таҳқиқшуда дар 
диссертатсия ва натиҷагириҳои мушаххасу мудалли ӯ паём мерасонанд.

Диссертант аз рӯи мавзуи таҳқиқи хеш дар умум 2 монграфия, 39 
мақолаи илмӣ, аз ҷумла 18 мақола дар маҷаллаҳои тақризшавандаи 
КОА назди Президенти Ҷумҳурии Тоҷикистон ба нашр расонидааст, ки 
дар баробари доираи васеи таҳқиқоти муаллифро ифода намудан, 
муҳтаво ва мундариҷаи комили диссертатсияро таҷассум кардаанд.

Ба таври куллӣ метавон изҳор дошт, ки диссертатсияи доктории 
Шарифзода Боймурода Бобопур дар мавзуи “Хоқонӣ ва таҳаввули 
қасида дар адабиёти форсии тоҷикӣ (асрҳои Х-ХШ)” таҳқиқоти 
мукаммал дар тайъини мақоми шоир дар таҳаввули қасида дар адабиёти 
форсу тоҷик ба шумор рафта, аз тозагиҳои муайян, арзишҳои фаровони 
илмӣ бархурдор аст.

Дар баробари ин дастовардҳо ба мушоҳида мерасад, ки дар 
автореферати диссертатсия баъзе камбудиҳо низ ҷой доранд, ки 
таваҷҷуҳи муаллиф ба онҳо аз аҳамият холӣ нахоҳад буд:

1. Дар бахши дараҷаи таҳқиқи мавзуъ роҷеъ ба масъалаҳои 
хоқонишиносй дар Тоҷикистон матолибе ба мушоҳида намеравад. 
Масалан, аз ҷониби доктори илмҳои филологӣ, профессор Тоҷибой 
Султонзода пажӯҳишҳое дар заминаи шуруҳи қасоиди шоир ба анҷом 
расида, ба кӯшиши ӯ дар силсилаи “Ахтарони адаб”, ҷилди 18, ки 
фарогири мунтахаби ашъори Анварии Абевардй, Адиб Собирӣ Тирмизӣ 
ва Ҳоқонии Шарвонӣ мебошад, бахши Хоқониро бо муқаддимае таҳия 

намудааст. Роҷеъ ба корҳои муаллифи мазкур ишорате дар муқаддима 
дида намешавад.

2. Бархе аз фаслҳои диссертатсия дар автореферати 
диссертатсия нисбатан бо тафсил ба назар мерасанд. Масалан, фасли 
аввали боби аввали диссертатсия “Бозофаринии илмии зиндагиномаи 
Хоқонӣ” нисбатан муфассал аст. Аз ҳисоби баёни мухтасари ин фасл 
афзудани бархе фаслҳои бобҳои дигар, ки ба масъалаҳои меҳварии 
диссертатсия пайванд доранд, мувофиқи мақсад мебошад.

Албатта, эродҳои зикршуда бештар хусусияти пешниҳодро доранд 
ва ба ҳеҷ ваҷҳ арзиши илмии диссертатсияро коҳиш намедиҳанд. Дар 
умум, метавон изҳор дошт, ки диссертатсияи Шарифзода Боймурода 
Бобопур дар мавзуи “Хоқонӣ ва таҳаввули қасида дар адабиёти форсии 
тоҷикй (асрҳои Х-ХШ)” ба муқаррароти Комиссияи олии 
аттестатсионии назди Президенти Ҷумҳурии Тоҷикистон ҷавобгӯ буда, 
муаллифи он шоистаи дарёфти дараҷаи илмии доктори илми филология 
аз рӯйи ихтисоси 10.01.01 - Адабиёти тоҷик; равобити адабй мебошад.

